
					ఈ పుట అచ్చుదిద్దబడ్డది

అలఘువిక్రమశాలి యైనరాఘవునిఁ - జెలఁగి దూషించిన జననాథుపెంపు

తప్పెనో నీ కేమి ధన్యత వొడమె? - నిప్పుడు రఘురాము నిట్లు దూషింప

నీరాజసంబును నీదుభోగంబు - దూరమౌ; నాయువు దొలఁగును సిరియుఁ;

దనర శ్రీరామునిఁ దలఁచినంతటనె - ఘనమైనపాపంబు గ్రక్కునఁ బాయు

రాముపాదము సోఁక తా యింతి యయ్యె; - రామరా మని బోయ రాశికి నెక్కె;

రామనామస్తుతి రావణ! నీకు - నేమి పాపముననో యెరుక చొప్పడదు?

అట్టి శ్రీరాముని యసురేశ! నీవు - నెట్టన దూషింప నీ కేది గతియొ?”

అని యంగదుఁడు పల్క నసురేశుఁ డనియె - “వనచర రఘురామవసుధేశుశక్తి

యెఱుఁగుదు చెప్పఁగా నేల? యాస్వామి - పరమైనతారకబ్రహ్మం బనంగ;

నాడవలయు మాట లాడితి కాక! - పోడిమి రాముతోఁ బురుణింపఁగలనె?2010

చలపట్టి రాముతో సమరంబు సేయఁ - గలుగునో? యని కోరి క్రాలుచున్నాఁడ;

విందు నందును మెచ్చ నినవంశుతోడఁ - జెంది కయ్యము సేయ శివుఁ డెఱింగెడిని;

అతనితోఁ బోరాడి యతనిచేఁ జచ్చి - ప్రతిలేనివైకుంఠపదవిఁ గైకొందు;

నీలోకసౌఖ్యంబు లింతియ చాలు - నేల చెప్పంగ? నే నెఱుఁగు దన్నియును

బలవంతుఁ డగు రాముప్రాభవోన్నతులు - దెలియ చిత్తంబులోఁ దివురుచున్నాఁడ”

నని చెప్పి దశకంఠుఁ డనియెఁ గ్రమ్మఱను - దనవివేకము చెడి తామసుం డగుచు

“ధరణీతలం బెల్లఁ దమ్మునిచేతఁ - బరగంగఁ గోల్పోయి పడఁతియుఁ దాను

ననుజుండు గూడంగ నడవులఁ బడుచుఁ - దనసతి నొకనిచేఁ దాఁ గోలుపోయి

వచ్చి సుగ్రీవాదివానరవరులఁ - జొచ్చియు నటమీఁద శూరతఁ జూపఁ

జనుదెంచె రాముఁడు సంగరస్థలిని - నను దాఁక నేర్చునే నరనాయకుండు
2020

అటుగాన రఘురాముఁ డాలంబులోనఁ - బటుతరశౌర్యసంపన్నుండు గాఁడు

మనుజులు కోఁతులు మగఁటిమిచేత - దనయొద్దఁ జెప్పకు తరుచరాధముఁడ!

వనచరాధమ! యోరి! వాలికి నీవు - తనయుండవై తేని? దశరథాత్మజుని

గొలిచితి బంటవై కొల యీగవైతి - చలమున నీతండ్రిఁ జంపినాఁ డతఁడు;

అట్టి రామునిఁ గొల్చి తధమవానరుఁడ! పుట్టి తింద్రజుగర్భమున వృథా నీవు;

చంపినపగవానిఁ జంపక రాము - పంపుసేయుచు నిట్లు బంటవై తిరిగి

యెలమిఁ గొల్చెద నన్న నీరాజె కాని - తలపోయ రాజులు ధరణిపై లేరె?

గొనకొని పగవానిఁ గొలిచినవాని - నినుఁగాని యెవ్వరి నెఱుఁగ మెన్నఁడును

నీమగఁటిమికిని నీదుపెంపునకు - సీమవా రెల్లరు సీయని నగరె

కొడు కైనపిమ్మటఁ గులవైర మెల్ల - వడితోడ నీగని వాఁ డెట్టికొడుకు?
2030

ఈగతి బంధువై హీనమానవునిఁ జేరి కొల్చుట యెట్లు చేవయు లేక?

నిను వాలికొడు కన్న నెటు నమ్మవచ్చు? - వనచర! యెవ్వరివాఁడవో? కాక!

"https://te.wikisource.org/w/index.php?title=పుట:Ranganatha_Ramayanamu.pdf/350&oldid=430594" నుండి వెలికితీశారు

		 ఈ పేజీలో చివరి మార్పు 5 ఫిబ్రవరి 2024న 10:17కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

